
   Хир юрри

   Вячеслав Круглов | Сăвă

   Çеп-çемçе чĕлхе-çăварлă,

Ырă, çепĕç çуркунне

Ман кăмăлăмпа пĕр варлă,

Эп саватăп ун кунне.



Йăлкăшать хĕвел хĕрӳллĕн:

Çутăрах та, ăшăрах

Хуçаланмĕ сивĕ ӳлĕм, —

Юхса кайрĕ шырланпах.



Чĕрĕлет тăван тавралăх:

Сад пахчи, уй-хир ани…

Пур çĕрте те халь хаваслăх —

Кайăк-кĕшĕк юрлани.



Кĕç, хир анлăш ĕçпе тулчĕ,

Пуçланать ака-суха…

Вунă трактор шуса тухрĕ:

— Ăмăртар-и? Эй, Сахар!



Тăрисем тăрăлтатаççĕ

Ăмăртса хресченпеле.

«Шăпчăк ыйхине» татаççĕ

Ĕçченсем унпа пĕрле.



Хир юрри юхать пин саслăн:

— Пурте тухăр акана!

Ĕç кĕвви юхать хаваслăн

Мухтаса акаçăна.



…Хумханса ак тыр-пул ӳсĕ

Ылтăн пек, куçа шартса.

Вăй хурсан килет вăл ӳсĕм

Чечек-курăк пек шăтса..



Хал пулсан — хавал та пулĕ.

Мĕн акатăн çав шăтать.

Ĕçлекенĕн пӳлми тулĕ,

Сӳрĕккийĕ мĕн чăмлать.



Çурхи кун — çулталăк тенĕ,

Этеме тăрантарать.

Ак мĕн-ма уй-хир ĕçченĕ

Акара иккен тарлать.

  